
[bookmark: _Toc231808699]УДИРТГАЛ 

Улс орнууд өөрийн орны нийгэм, эдийн засаг, хүн ам, насжилт, хөдөлмөр эрхлэлт, төрийн тогтолцооны нөхцөл байдал болон бусад хүчин зүйлийн хамаарлыг судалсны үндсэн дээр нийгмийн хамгааллын бодлогоо тодорхойлж, нийгмийн даатгалын тогтолцоог бий болгож, хэрэгжүүлдэг. 

Нийгмийн даатгалын тогтолцоо нь төр, иргэн, аж ахуйн нэгж байгууллагаас хууль, тогтоомжид заасан хувь хэмжээ, журмын дагуу зохих хэмжээний шимтгэл төлж, улмаар нийгмийн даатгалын сан бүрдүүлж, даатгуулагч нь өндөр наслах, хөдөлмөрийн чадвараа түр буюу урт хугацаагаар алдах, ажилгүй болох, өвчлөх тохиолдолд даатгуулагчид өөрт нь, хэрэв тухайн даатгуулагч нас барвал түүний асрамжид байсан насанд хүрээгүй, хөдөлмөрийн чадваргүй этгээдэд хууль, тогтоомжид заасны дагуу тэтгэвэр, тэтгэмж, төлбөр олгох агуулга бүхий нийгэм, эдийн засгийн шинжтэй цогц арга хэмжээ юм. 
Монгол Улсын Их Хурлын 2023 оны 07 дугаар сарын 07-ны өдрийн хуралдаанаар шинэчлэн баталсан Нийгмийн даатгалын даатгалын багц хуулийг 2024 оны 01 дүгээр сарын 01-ний өдрөөс шинээр мөрдөгдөж эхэлсэн. 

Нийгмийн даатгалын сангаас олгох тэтгэмжийн тухай хууль нь Монгол Улсын Үндсэн хуулийн Арван зургадугаар зүйлийн 5 дахь заалтыг хэрэгжүүлэх, тэтгэмжийн болон ажилгүйдлийн даатгалд шимтгэл төлсөн даатгуулагчид тэтгэмж олгох, ажлын байрыг тогтвортой хадгалсан ажил олгогчид шимтгэлийн хөнгөлөлт үзүүлэхтэй холбогдсон харилцааг зохицуулж байна.  

Энэ хуулиар дараах шинээр мөрдөх зохицуулалтыг хэрэгжүүлж байна. 

1.Тэтгэмжийн эрх үүсэхэд баримтлах шимтгэл төлсөн байвал зохих хугацааны интервалыг сараар болгож, тэтгэмж бодох хувь хэмжээг нэмэгдүүлснээр даатгуулагчийн тэтгэмж авах нөхцөл сайжирч, тэтгэмжийн хэмжээ нэмэгдэхээр, түүнчлэн Нийтээр тэмдэглэх баярын өдрүүдийн тухай хуульд заасны дагуу даатгуулагчийн жирэмсний болон амаржсаны, ажилгүйдлийн тэтгэмж бодох хугацаанд амралтын өдрүүд тохиовол ажлын өдрөөр тооцон тэтгэмжийн хэмжээг нэмэгдүүлэхээр хуульчилсан. Энэ зохицуулалтын хүрээнд тэтгэмжийн даатгалын сангаас 2025 оны 12 дугаар сарын байдлаар 94.2 мянган даатгуулагчид 44.7 тэрбум төгрөгийн хөдөлмөрийн чадвар түр алдсаны тэтгэмж олгов.

2.Ихэр хүүхэд төрүүлсэн даатгуулагч эхэд тэтгэмж олгох хугацаа 20 хоногоор нэмэгдэж амаржсаны тэтгэмжийг 80 хоногийн хугацаанд олгохоор зохицуулав.

3.Даатгуулагч эхийн жирэмсний болон амаржсаны тэтгэмж бодох хугацаанд нийтээр тэмдэглэх баярын өдөр тохиосон бол уг өдрийг ажлын өдөртэй адилтган тооцохоор хуульчлав. Энэ хуулийн зохицуулалтад 2025 оны 12 дугаар сарын байдлаар 53.0 мянган даатгуулагчид 215.9 тэрбум төгрөгийн, ихэр хүүхэд төрүүлсэн 409 даатгуулагч эхэд 2.2 тэрбум төгрөгийн жирэмсний болон амаржсаны тэтгэмжийг тус тус олгов.

4.Өмнө нь ажилгүйдлийн тэтгэмж авсан даатгуулагч ажилгүйдлийн даатгалын шимтгэлийг дахин 12 сар, үүнээс ажилгүй болохын өмнөх 3 сар нь тасралтгүй төлсөн бол ажилгүйдлийн тэтгэмж дахин авах эрх үүсэхээр зохицуулсан. Энэ хуулийн зохицуулалтад 2025 оны 12 дугаар сарын байдлаар 34.1 мянган даатгуулагчид 163.7 тэрбум төгрөгийн ажилгүйдлийн тэтгэмж олгов.

[bookmark: _Toc231808700]НЭГ. ТӨЛӨВЛӨХ ҮЕ ШАТ 

1.1. [bookmark: _Toc231808701]Үнэлгээ хийх шалтгаан 

Засгийн газрын 2016 оны 59 дүгээр тогтоолын 6 дугаар хавсралтаар батлагдсан Хууль тогтоомжийн хэрэгжилтийн үр дагаварт үнэлгээ хийх аргачлал (цаашид “Аргачлал” гэх)-ын дагуу хийж гүйцэтгэлээ. 
[bookmark: _Hlk147402576]Нийгмийн даатгалын сангаас олгох тэтгэвэр, тэтгэмжийн тухай хууль нь анх 1994 онд батлагдаж, 1995 оноос хэрэгжиж эхэлсэн бөгөөд 1995-2023 оны хугацаанд нийт 22 удаа нэмэлт, өөрчлөлт орсон байна.
Ажилгүйдлийн тэтгэмжийн харилцааг 2024 оноос өмнө Нийгмийн даатгалын сангаас олгох ажилгүйдлийн тэтгэмжийн тухай хуулиар зохицуулж байсан бөгөөд уг хуульд нийт 3 удаа нэмэлт, өөрчлөлт оржээ. Харин 2023 онд богино хугацааны тэтгэмжийн болон урт хугацааны тэтгэврийн харилцааг тус тусад нь, мөн зарим тохиолдолд нэг хуулиар хамтатган зохицуулж байсан тогтолцоог өөрчилж, тэтгэмжийн харилцааг нэгдсэн зохицуулалттай болгох зорилгоор Нийгмийн даатгалын сангаас олгох тэтгэмжийн тухай хуулийн шинэчилсэн найруулгыг Улсын Их Хурлаас баталсан бөгөөд уг хууль 2024 оноос хэрэгжүүлэн ажиллаж байна.
Хүснэгт 1. Ажилгүйдлийн тэтгэмжийн талаарх хуулийн нэмэлт, өөрчлөлт
	Үзүүлэлт
	НДСОАТТухай хууль, 1994 он
	2002 оны нэмэлт, өөрчлөлт
	2009 оны түр өөрчлөлт /2009-08-01-ээс 2011-01-01 хүртэл/
	2015 оны нэмэлт, өөрчлөлт
	НДСОТТ хууль, 2023 он

	Мэргэжил олгох давтан сургалтад хамруулах
	-
	Нэмэлт орсон
	-
	-
	Хүчингүй болсон

	Ажилгүйдлийн тэтгэмж авах эрх үүсэх хугацаа
	Нийтдээ 24 сар сүүлийн 9 сар тасралтгүй
	-
	Нийтдээ 24 сар сүүлийн 6 сар тасралтгүй
	-
	-

	Ажилгүйдлийн тэтгэмж дахин авах хугацаа
	6 сар
	-
	3 сар
	12 сар
	12 сар ба үүнээс сүүлийн 3 сар тасралтгүй

	Ажилгүйдлийн тэтгэмж олгох хугацаа
	76 хоног
	-
	126 хоног
	-
	-

	Ажлаас халагдсан шалтгаанаас хамааран тэтгэмж авах хоног
	40 хоног
	-
	-
	Хүчингүй болсон
	-



	Ажилгүйдлийн даатгалын сангийн орлого, зарлагын гүйцэтгэлийг 2008, 2009, 2012, 2013 оны хууль, эрх зүйн орчны өөрчлөлттэй уялдуулан авч үзвэл:

Хүснэгт 2. Ажилгүйдлийн даатгалын сангийн орлого, зарлага /сая.төгрөгөөр/

	Үзүүлэлт
	2008 он
	2009 он
	2012 он
	2013 он

	
	
	Хуулийн нэмэлт, өөрчлөлтийн нөлөөлөл
	Шимтгэлийн хувь хэмжээний өөрчлөлтийн нөлөөлөл

	Сангийн орлого
	12,428.1
	15,774.4
	37,225.0
	25,718.2

	Үүнээс: Шимтгэлийн орлого
	
	
	32,573.5
	16,237.3

	Сангийн зарлага
	3,819.1
	6,705.3
	7,047.2
	16,116.3

	Орлого, зарлагын зөрүү
	8,609.0
	9,069.1
	30,177.8
	9,601.9



Дээрх үзүүлэлтээс харахад ажилгүйдлийн тэтгэмж авах эрх үүсэх хугацааг бууруулан, ажилгүйдлийн тэтгэмж авах хоногийг нэмэгдүүлснээр уг сангийн зарлагын хэмжээ 1.8 дахин өссөн, шимтгэлийн хэмжээг бууруулснаар орлогын хэмжээ 2 дахин буурсан байна.

Ажилгүйдлийн тэтгэмж авагчдын 2014 оны судалгаанаас үзэхэд нийт 16,492 даатгуулагч ажилгүйдлийн тэтгэмж авснаас 50.7 хувь буюу 8,357 нь өөрийн хүсэлтээр ажлаас чөлөөлөгдсөн даатгуулагчид байгаа бөгөөд эдгээр даатгуулагчдад олгох тэтгэмжийн хэмжээ нь ажил олгогчийн санаачилгаар ажлаас чөлөөлөгдсөн даатгуулагчийнхтай адил байгаагаас зардал нэмэгдэхэд нөлөөлж байна.





Хүснэгт 3. Ажилгүйдлийн даатгалын сангийн орлого, зарлага /сая.төгрөгөөр/
	Үзүүлэлт
	2014 он
	2015 он
	2016 он
	2023 он
	2024 он

	
	
	Хуулийн нэмэлт, өөрчлөлтийн нөлөөлөл
	Шимтгэлийн хувь хэмжээний өөрчлөлтийн нөлөөлөл

	Сангийн орлого
	  26,310.8 
	  29,815.2 
	  32,490.8 
	    62,576.8 
	  132,375.6 

	Үүнээс: Шимтгэлийн орлого
	
	
	
	    60,637.4
	  131,474.7

	Сангийн зарлага
	  19,123.7 
	  23,409.0 
	  32,036.1 
	  111,016.9 
	  136,274.7 

	Орлого, зарлагын зөрүү
	    7,187.1 
	    6,406.2 
	       454.7 
	  (48,440.1)
	    (3,899.1)



Хүснэгт 3-аас харахад ажилгүйдлийн тэтгэмж авах эрх үүсэх хугацаа нэмэгдүүлсэн, ажилгүйдлийн тэтгэмж авах хоногийг бууруулсан, ажлаас халагдсан шалтгаан харгалзахгүйгээр олгосноор уг сангийн зарлагын хэмжээ 1.7 дахин өссөн, шимтгэлийн хэмжээг нэмэгдүүлснээр орлогын хэмжээ 2.2 дахин өссөн байна.

Ажлаас халагдсан шалтгаанаас хамааран тэтгэмж авах хугацаа ялгаатай байсныг өөрчилснөөр 2015 онд ажилгүйдлийн даатгалын сангийн зарлага 22.5 хувиар нэмэгдсэн байна. 

Ажилгүйдлийн даатгалын шимтгэлийн хувь хэмжээг нэмснээр 2024 онд ажилгүйдлийн даатгалын сангийн орлого 2.2 дахин нэмэгдсэн байна.

Монгол Улсын Их Хурлын 2020 оны 52 дугаар тогтоолын 1 дүгээр хавсралтаар баталсан ““Алсын хараа-2050” Монгол Улсын урт хугацааны хөгжлийн бодлого”-ын 3.1-д ”Амьдралын баталгааг хангах нийгмийн хамгааллын үйлчилгээг хөгжүүлж, амьдралын чанарыг дээшлүүлэхүйц нийгмийн даатгалын тогтолцоог бэхжүүлнэ.” гэж заасан бөгөөд уг зорилтыг хэрэгжүүлэх I үе шат (2021-2030)-нд “Нийгмийн даатгалын сангийн хөрөнгийн зохистой удирдлагыг төлөвшүүлж, санг алдагдалгүй түвшинд хүргэх, нийгмийн даатгалын бүрэн бие даасан тогтолцоог бий болгоно” зэрэг арга хэмжээнүүдийг хэрэгжүүлэхээр заажээ.

Мөн тогтоолын 2 дугаар хавсралтаар баталсан ““Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно.” гэж заасан байна.

Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”-ийн 3.1-д заасан “Нийгмийн хамгааллын тогтолцоог шинэчлэх” зорилтын 3.1.4-д “хүн амын бүлгүүдийн ялгаатай хэрэгцээ, нийгмийн хөгжлийн хэрэгцээ, шаардлагад нийцүүлэн нийгмийн хамгаалал, халамжийн үйлчилгээг үзүүлнэ.” гэж тусгасан.

Түүнчлэн, Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-ийн 2.1.3.7-д “Нийгмийн даатгалын сангуудын засаглалыг сайжруулж, санхүүгийн тогтвортой байдлыг бэхжүүлж, хөрөнгийн менежментийг ил тод, шилэн болгоно.” гэж заасан.

Манай улс зах зээлийн эдийн засгийн харилцаанд нийцүүлэн 1994 онд Нийгмийн даатгалын багц хуулийн хүрээнд Нийгмийн даатгалын сангаас олгох тэтгэвэр, тэтгэмжийн тухай хууль, Нийгмийн даатгалын сангаас олгох ажилгүйдлийн тэтгэмжийн тухай хуулийг 1994 онд тус тус баталж, 1995 оноос хэрэгжүүлсэн нь нийгэм, эдийн засгийн хүрээнд хийгдсэн томоохон шинэчлэлийн нэг болсон. Тус хуулиудаар даатгуулагчид төлсөн шимтгэл, авч байсан цалин хөлс, түүнтэй адилтгах орлогод  уялдсан тэтгэвэр, тэтгэмж олгох тогтолцоог бүрдүүлсэн.

Улс орны нийгэм, эдийн засгийн байдал, ажилгүйдлийн түвшин, хүн амын насны бүтэц, ажил эрхлэлт, хөдөлмөрийн харилцааны хэв шинжийн өөрчлөлтөд нийгмийн даатгалын харилцаа нь удаан хугацаанд нэг хэв маягаар үргэлжлэх нь боломжгүй болж байна. Иймд дэлхийн бусад улсын адил манай улс дээрх өөрчлөлтөөс хамаарч нийгмийн даатгалын тогтолцооны болон параметрийн шинэчлэлийг үе шаттай, аажмаар буюу даатгуулагч, ажил олгогч, тэтгэмж авагч болон улсын төсөв, нийгмийн  даатгалын сангийн тогтвортой байдлыг хадгалахын тулд ачаалал багатайгаар шийдэж ирсэн.

1.2. [bookmark: _Toc231808702]Үнэлгээ хийх хүрээ

Үнэлгээний хүрээг тогтоох ажиллагаа нь хууль тогтоомжийн хэрэгжилтийн үр дагаврыг судлах явцад агуулгын хувьд чухал ач холбогдолтой, нөлөөлөл үзүүлэх хамгийн гол зохицуулалтыг тодорхойлоход чиглэдэг. Аргачлалын 3 дугаар зүйлийн 3.3.1-д “үнэлгээ хийх хүрээг тогтоох ажиллагаа нь хууль тогтоомжийн хэрэгжилтийн үр дагаврыг судлах явцад агуулгын хувьд ач холбогдолтой, нөлөөлөл үзүүлэх хамгийн гол зохицуулалтыг тодорхойлоход чиглэнэ” хэмээн заасан байна.

Нийгмийн даатгалын тогтолцоо нь төр, иргэн, аж ахуйн нэгж байгууллагаас хууль, тогтоомжид заасан хувь хэмжээ, журмын дагуу зохих хэмжээний шимтгэл төлж, улмаар нийгмийн даатгалын сан бүрдүүлж, даатгуулагч нь өндөр наслах, хөдөлмөрийн чадвараа түр буюу урт хугацаагаар алдах, ажилгүй болох, өвчлөх тохиолдолд даатгуулагчид өөрт нь, хэрэв тухайн даатгуулагч нас барвал түүний асрамжид байсан насанд хүрээгүй, хөдөлмөрийн чадваргүй этгээдэд хууль, тогтоомжид заасны дагуу тэтгэвэр, тэтгэмж, төлбөр олгох агуулга бүхий нийгэм, эдийн засгийн шинжтэй цогц арга хэмжээ юм. 

Нийгмийн даатгалын харилцаа нь удаан хугацаанд нэг хэв маягаар үргэлжлэх нь бараг боломжгүй бөгөөд манай улсын хувьд 1995 оноос хойш хойш гарч байгаа хүн ам зүйн бүтэц, амьдралын хэв маяг, хөдөлмөрийн харилцааны олон төрөл хэлбэрүүд, эдийн засгийн нөхцөл байдал, ажил эрхлэлтийн байдал, ажилгүйдлийн түвшин, нийгмийн даатгалын хамралт, нийгмийн даатгалын сангийн орлого, зарлагын бүтэц зэргээс хамааран Нийгмийн даатгалын багц хуулийн шинэчилсэн найруулгыг 2023 онд Улсын Их Хурлаас хэлэлцэн баталж, 2024 оноос хэрэгжүүлж байгаа боловч зарим асуудлыг шийдвэрлэж чадахгүй хүндрэл үүсэж байна. 

Иймд Нийгмийн даатгалын сангаас олгох тэтгэмжийн тухай хуулийн 9 дүгээр зүйлийн 9.1, 9.2, 11 дүгээр зүйл болон тэдгээрт холбогдох зохицуулалтуудыг үнэлгээ хийх хүрээнд хамруулах нь зүйтэй гэж үзлээ. 

1.3. [bookmark: _Toc231808703]Үнэлгээ хийх шалгуур үзүүлэлт

Аргачлалын 3 дугаар зүйлийн 3.4-т Хууль тогтоомжийн хэрэгжилтийн үр дагаврыг тодорхойлоход сонгох шалгуур үзүүлэлтүүдийн жагсаалтыг тусгасан бөгөөд энэхүү шалгуур үзүүлэлтүүдээс дараах шалгуур үзүүлэлтийг сонгож байна. Үүнд:

Аргачлалын 3.4.1-д заасан “зорилгод хүрсэн түвшин”. Энэхүү шалгуур үзүүлэлтийн хувьд тухайн хууль тогтоомж хэрэгжиж эхэлснээс хойших хугацаанд хуулийн зорилго, зорилтдоо хүрсэн эсэхийг тогтоох, аргачлалын 3.4.5-д заасан “практикт нийцэж байгаа байдал”. Энэхүү шалгуур үзүүлэлтийн хүрээнд тухайн хууль тогтоомжийн зохицуулалт хэрхэн хэрэгжиж байгаа, түүний эерэг болон сөрөг үр дагавар хэрэгжүүлэхэд хүндрэл гарч байгаа эсэх зэргийг  тодорхойлно. 

1.3.1. [bookmark: _Toc231808704]“Зорилгод хүрсэн түвшин” шалгуур 

Энэхүү шалгуур үзүүлэлтээр тухайн хууль тогтоомж хэрэгжиж эхэлснээс хойш хугацаанд хуулийн зорилго, зорилтдоо хүрсэн эсэхийг тогтоохыг зорьдог. Нийгмийн даатгалын сангаас олгох тэтгэмжийн тухай хуулийн 1 дүгээр зүйлийн 1.1 дэх хэсэгт “Энэ хуулийн зорилт нь тэтгэмжийн болон ажилгүйдлийн даатгалын шимтгэл төлсөн даатгуулагчид тэтгэмж олгох, ажлын байрыг тогтвортой хадгалсан ажил олгогчид шимтгэлийн хөнгөлөлт үзүүлэхтэй холбогдсон харилцааг зохицуулахад оршино” гэж заасан. 

Нийгмийн даатгалын сангаас олгох тэтгэмжийн тухай хуулийн зорилт нь бүхэлдээ Үндсэн хуулийн Арванзургадугаар зүйлийн 5 дахь хэсгийг хэрэгжүүлж чадаж буй эсэхийг, түүнчлэн Монгол Улсын Их Хурлын 2020 оны 52 дугаар тогтоолын 1 дүгээр хавсралтаар баталсан ““Алсын хараа-2050” Монгол Улсын урт хугацааны хөгжлийн бодлого”-ын 3.1-д ”Амьдралын баталгааг хангах нийгмийн хамгааллын үйлчилгээг хөгжүүлж, амьдралын чанарыг дээшлүүлэхүйц нийгмийн даатгалын тогтолцоог бэхжүүлнэ.” гэж заасан бөгөөд уг зорилтыг хэрэгжүүлэх I үе шат (2021-2030)-нд “Нийгмийн даатгалын сангийн хөрөнгийн зохистой удирдлагыг төлөвшүүлж, санг алдагдалгүй түвшинд хүргэх, нийгмийн даатгалын бүрэн бие даасан тогтолцоог бий болгоно.” Мөн “Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно.” гэж Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”-ийн 3.1-д заасан “Нийгмийн хамгааллын тогтолцоог шинэчлэх” зорилтын 3.1.4-д “хүн амын бүлгүүдийн ялгаатай хэрэгцээ, нийгмийн хөгжлийн хэрэгцээ, шаардлагад нийцүүлэн нийгмийн хамгаалал, халамжийн үйлчилгээг үзүүлнэ.” гэж тусгасан, түүнчлэн, Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-ийн 2.1.3.7-д “Нийгмийн даатгалын сангуудын засаглалыг сайжруулж, санхүүгийн тогтвортой байдлыг бэхжүүлж, хөрөнгийн менежментийг ил тод, шилэн болгоно.” гэж тус тус заасан нь уг хуулийн зарим нэг зүйлийг хамтад нь шалгахын тулд уг хуулийн дараах 3 зүйлийг сонгосон болно. 
	
	Сонгосон зүйл, заалтыг хүснэгтээр тодорхойлбол: 

Хүснэгт 1. Зорилгод хүрсэн түвшин шалгуур үзүүлэлтийн хүрээнд сонгосон зүйл, заалтууд.
	№
	Сонгосон зүйл, хэсэг, заалт
	Зүйл, хэсэг, заалтын агуулга

	1. 
	9 дүгээр зүйлийн 9.1 
	Ажилгүйдлийн тэтгэмж авах эрх

	2. 
	9 дүгээр зүйлийн 9.2 
	Ажилгүйдлийн тэтгэмж дахин авах эрх

	3. 
	11 дүгээр зүйл 
	Ажилгүйдлийн тэтгэмж олгох хугацаа



1.3.2. [bookmark: _Toc231808705]“Практикт нийцэж байгаа байдал” шалгуур 

Нийгмийн даатгалын сангаас олгох тэтгэмжийн тухай хууль нь тэтгэмжийн даатгалын санд шимтгэл төлж даатгуулсан иргэнд тэтгэмж тогтоох эрх, нөхцөлийн дагуу тэтгэмж тогтоож, олгох, харилцааг зохицуулдаг ба ажил олгогч, даатгуулагч  болон төрийн оролцоог ханган хэрэгждэг байна.
2023 онд Нийгмийн даатгалын сангаас олгох тэтгэмжийн тухай хуулийн шинэчилсэн найруулга батлагдсанаас хойш уг хуулийн хэрэгжилтийн зарим нэг тоон мэдээллийг дурдвал: 
· 2025 оны жилийн эцсийн байдлаар нийт 36.8 мянган иргэнд 163.7 тэрбум төгрөгийн ажилгүйдлийн тэтгэмж олгосон; 
· 2025 онд нэг даатгуулагчид дунджаар 5.9 сая төгрөгийн ажилгүйдлийн тэтгэмжийг олгосон байна. 
· 2016-2025 онуудад нэг ажил олгогчоос 2 удаа чөлөөлөгдөж  тэтгэмж авсан 18.9 мянган хүн, 3 удаа чөлөөлөгдөж ажилгүйдлийн тэтгэмж авсан 1645 хүн, 4 удаа чөлөөлөгдсөн 99 хүн, 5 удаа чөлөөлөгдөж тэтгэмж авсан 1 хүн байна.   
· Ажилгүйдлийн даатгалын санд 2025 онд 159.3 тэрбум төгрөгийн ажилгүйдлийн даатгалын шимтгэлийн орлого төвлөрүүлж сангаас 163.7 тэрбум төгрөгийн зарлага гарсан нь сан алдагдалтай ажилласан байна.

Хүснэгт 5. Албан журмын даатгуулагчдын тоонд
ажилгүйдлийн тэтгэмж авагчдын эзлэх хувь

	Үзүүлэлт
	2020 он
	2021 он
	2022 он
	2023 он
	2024 он
	2025 он

	Нийт албан журмын даатгуулагчдын тоо 
/мян. хүн/
	   979.1
	  1,043.0
	  1,139.0
	  1,149.9 
	  1,161.3
	  1,180.5

	Ажилгүйдлийн тэтгэмж авагчдын тоо /мян.хүн/
	21,4
	26,2
	30,5
	29,9
	28,4
	36,8

	Эзлэх хувь %
	2.18
	2.51
	2.68
	2.60
	2.44
	3.12

	ХХДоХэмжээ /мян.төг/
	420.0
	420.0
	420.0
	550.0
	660.0
	792.0

	Дундаж тэтгэмж /сая.төг/
	2,4
	2,2
	2,6
	3,7
	5,2
	5,9

	Зарцуулсан хөрөнгө  /тэрбум.төг/
	50,2
	56,9
	78,7
	110,2
	136,3
	163,7


 
Иймд энэхүү шалгуур үзүүлэлтийн хүрээнд Нийгмийн даатгалын сангаас олгох тэтгэмжийн тухай хуулийн зохицуулалт хэрхэн хэрэгжиж байгаа, түүний эерэг болон сөрөг үр дагавар хэрэгжүүлэхэд хүндрэл бэрхшээл гарч байгаа эсэхийг тодорхойлоход чиглэгддэг тул дараах зүйл, хэсэг, заалтыг уг шалгуурын хүрээнд сонгосон болно.

Хүснэгт 2. Практикт нийцэж буй байдал, шалгуур үзүүлэлтийн хүрээнд сонгосон зүйл заалтууд
	Д/д
	Сонгосон зүйл, хэсэг, заалт
	Зүйл, хэсэг, заалтын агуулга

	1. 
	9 дүгээр зүйлийн 9.1 
	Ажилгүйдлийн тэтгэмж авах эрх

	2. 
	9 дүгээр зүйлийн 9.2
	Ажилгүйдлийн тэтгэмж дахин авах эрх

	3. 
	11 дүгээр зүйл 
	Ажилгүйдлийн тэтгэмж олгох хугацаа



1.4. [bookmark: _Toc231808706]Шалгуур үзүүлэлтийг томьёолох 

Энэхүү үнэлгээг хийхэд “зорилгод хүрсэн түвшин” болон “практикт нийцэж байгаа байдал” гэсэн шалгуур үзүүлэлтүүдийг сонгож авсан болно. 
Шалгуур үзүүлэлтийг томьёолохдоо сонгосон шалгуур үзүүлэлтийн хүрээнд дараахь асуултуудыг боловсрууллаа.

Зорилгод хүрсэн түвшин шалгуур үзүүлэлтийн хүрээнд: 

1.Нийгмийн даатгалын сангаас олгох тэтгэмжийн тухай хуулийн 9 дүгээр зүйл. “ажилгүйдлийн тэтгэмж авах эрх” нь Монгол Улсын урт, дунд хугацааны бодлого, хөтөлбөрт нийцсэн эсэх;  
2.Нийгмийн даатгалын сангаас олгох тэтгэмжийн тухай хуулийн 2 дугаар зүйл. Монгол Улсын урт, дунд хугацааны бодлого, хөтөлбөрт тусгасан Нийгмийн даатгалын сангийн хөрөнгийн зохистой удирдлагыг төлөвшүүлж, санг алдагдалгүй түвшинд хүргэх, нийгмийн даатгалын бүрэн бие даасан тогтолцоог бий болгоно гэж заасныг хангаж байгаа эсэх.
 
Практикт нийцэж буй байдал шалгуур үзүүлэлтийн хүрээнд: 

- Нийгмийн даатгалын сангаас олгох тэтгэмжийн тухай хуулийн 9 дүгээр зүйл:
Ажилгүйдлийн тэтгэмж авах эрх үүсэх нөхцөл, шимтгэл төлсөн хугацаанд тавигдсан шаардлага нь Монгол Улсын урт, дунд хугацааны хөгжлийн бодлого болон ажилгүйдлийн даатгалын сангийн тогтвортой байдлыг хангах зорилттой нийцэж байгаа эсэх;
- Нийгмийн даатгалын сангаас олгох тэтгэмжийн тухай хуулийн 9 дүгээр зүйлийн 9.2:
Даатгуулагчийн ажилгүйдлийн тэтгэмж дахин авах эрхийн зохицуулалт нь даатгалын зарчим, шимтгэл төлөлтийн уялдаа, хөдөлмөр эрхлэлтийг дэмжих бодлоготой нийцэж байгаа эсэх;
- Нийгмийн даатгалын сангаас олгох тэтгэмжийн тухай хуулийн 9 дүгээр зүйл:
Ажилгүйдлийн тэтгэмж олгох хугацаа, хэмжээ, шимтгэл төлсөн хугацаанд үндэслэн тогтоосон зохицуулалт нь ажилгүйдлийн даатгалын сангийн санхүүгийн тогтвортой байдлыг хангах, даатгуулагчийг тогтвортой хөдөлмөр эрхлэхэд чиглэсэн зохицуулалт болж чадсан эсэх;

1.5. [bookmark: _Toc231808707]Мэдээлэл цуглуулах аргыг сонгох
Энэхүү ажлын хүрээнд үнэлгээ хийх хуулийн зүйл, хэсэг, заалтын зорилгод хүрсэн түвшин, практик хэрэгжилт болон хүлээн зөвшөөрөгдсөн байдлыг илрүүлэх зорилгоор аргачлалын 3.7.3-т тусгасан мэдээлэл дараах аргуудыг ашигласан болно. Үүнд: 
1.Хууль тогтоомжийн хэрэгжилтийг хариуцан зохион байгуулж байгаа байгууллага, холбогдох төрийн болон төрийн бус байгууллагын төлөөллийг оролцуулан Нийгмийн даатгалын салбарт хэрэгжүүлж байгаа хууль тогтоомж, бодлогод хийсэн үнэлгээ;
2. Дэлхийн банк, олон улсын байгууллагаас өгсөн зөвлөмж, тайлан;
3. Хороо, олон нийтийн байгууллагуудаас ирүүлсэн санал
4. Иргэд, олон нийтээс ирүүлсэн санал, гомдол

[bookmark: _Toc231808708]ХОЁР. ХЭРЭГЖҮҮЛЭХ ҮЕ ШАТ 

Нийгмийн даатгалын сангаас олгох тэтгэмжийн тухай хуулийн зарим зүйл, хэсэг, заалтад үнэлгээ хийхдээ мэдээлэл цуглуулах аргуудын дагуу холбогдох мэдээлэл цуглуулах, судалгаа хийх ажлыг холбогдох баримт бичгийг цуглуулан үнэлгээг хийсэн болно. Үүнд:
· Урт, дунд хугацааны хөгжлийн бодлого, хөтөлбөрүүд;
· Нийгмийн даатгалын хууль тогтоомжууд;
· Монгол Улсын нийгэм, эдийн засгийн үзүүлэлтүүд;
· Нийгмийн даатгалын статистик мэдээллүүд;
· Олон улсын байгууллагуудаас хийсэн тайлан, зөвлөмжүүд зэрэг болно.

[bookmark: _Toc231808709]ГУРАВ. ҮНЭЛЭХ ҮЕ ШАТ 

Үнэлэх үе шатанд сонгосон шалгуур үзүүлэлтийн томьёоллын дагуу БОНБҮтХ-аас сонгож авсан зохицуулалтуудад дараах байдлаар үнэлгээ хийлээ.
 
[bookmark: _Toc231808710]3.1.“Зорилгод хүрсэн түвшин” шалгуур үзүүлэлтийн хүрээнд үнэлсэн байдал: 
Нийгмийн даатгалын сангаас олгох тэтгэмжийн тухай хуулийн үндсэн зорилтыг “Монгол Улсын Үндсэн хуулийн Арван зургадугаар зүйлийн 5 дахь заалтыг хэрэгжүүлэх, Монгол Улсын урт, дунд хугацааны бодлогын баримт бичигт тусгасан зорилго зорилтыг хангаж байх ёстой гэж үзсэн учир тус хуулийн 9 дүгээр зүйлийн 9.1, 9.2, 11 дүгээр зүйлийг  тус тус сонгож авч үзсэн болно. 

Шалгуур үзүүлэлтийн томьёолол 1. 
Нийгмийн даатгалын сангаас олгох тэтгэмжийн тухай хуулийн 9 дүгээр зүйл. “Ажилгүйдлийн тэтгэмж авах эрх, нөхцөл” нь Монгол Улсын урт, дунд хугацааны бодлогын баримт бичигт тусгасан ажилгүйдлийн даатгалын тогтолцоог боловсронгуй болгох зорилго, зорилттой нийцэж байгаа эсэх;
Нийгмийн даатгалын сангаас олгох тэтгэмжийн тухай хуулийн 9 дүгээр зүйлд ажилгүйдлийн тэтгэмж авах эрх үүсэх нөхцөл, шимтгэл төлсөн хугацаа, ажилгүйдлийн тэтгэмж олгох зохицуулалтыг тусгасан байна.
Мөн ажилгүйдлийн тэтгэмжийн хэмжээ, хугацаа, тэтгэмж авахад бүрдүүлэх баримт бичиг болон тэтгэмж олгохтой холбоотой харилцааг Засгийн газрын 2023 оны 438 дугаар тогтоолоор баталсан журмаар зохицуулж байна.
Нийгмийн даатгалын сангаас олгох тэтгэмжийн тухай хууль хэрэгжиж эхэлснээс хойш Гэр бүл, хөдөлмөр, нийгмийн хамгааллын яамнаас салбарын хэмжээнд хэрэгжиж буй хууль тогтоомж, бодлогын баримт бичгийн хэрэгжилтэд үнэлгээ хийхэд Монгол Улсын урт, дунд хугацааны хөгжлийн бодлогын баримт бичигт туссан зарим зорилт, чиглэл хуульд хангалттай тусгагдаагүй талаар дүгнэлт гарсан байна.
Тухайлбал, “Алсын хараа-2050” Монгол Улсын урт хугацааны хөгжлийн бодлогын 3.1.2-т “Нийгмийн даатгалын хууль, эрх зүйн орчныг боловсронгуй болгоно.”, 3.1.6-д “Нийгмийн хамгааллын тогтолцооны тогтвортой байдлыг хангана.” гэж тус тус заасан бөгөөд Монгол Улсыг 2021-2025 онд хөгжүүлэх таван жилийн үндсэн чиглэлд хөдөлмөр эрхлэлтийг дэмжсэн нийгмийн хамгааллын тогтолцоог боловсронгуй болгохоор тусгасан байна.
Гэвч ажилгүйдлийн тэтгэмж авах эрх үүсэх нөхцөл, дахин тэтгэмж авах зохицуулалт, шимтгэл төлөлт болон тэтгэмж авах эрхийн уялдаа холбоог боловсронгуй болгох, даатгуулагчийг тогтвортой хөдөлмөр эрхлэхэд чиглэсэн параметрийн шинэчлэлийн зохицуулалт хангалттай тусгагдаагүй байна гэж үзэхээр байна.
Мөн Олон улсын хөдөлмөрийн байгууллага, Дэлхийн банк, Азийн хөгжлийн банк зэрэг олон улсын байгууллагуудаас Монгол Улсын нийгмийн даатгалын тогтолцоонд хийсэн судалгаа, актуар тооцооллоор ажилгүйдлийн даатгалын сангийн урт хугацааны тогтвортой байдлыг хангах, ажилгүйдлийн тэтгэмжийг хөдөлмөр эрхлэлтийн идэвхтэй бодлоготой уялдуулах, даатгуулагчийг урт хугацаанд тогтвортой хөдөлмөр эрхлэхэд чиглэсэн зохицуулалтыг боловсронгуй болгох шаардлагатай талаар зөвлөсөн байна.
Иймд ажилгүйдлийн даатгалын тогтолцооны шинэчлэл, параметрийн шинэчлэлийн зарим асуудлыг хуульд тусгасан хэдий ч ажилгүйдлийн даатгалын сангийн санхүүгийн тогтвортой байдлыг хангах, дахин тэтгэмж авах нөхцөлийг оновчтой тодорхойлох, хөдөлмөр эрхлэлтийг дэмжих бодлоготой уялдуулах зохицуулалт бүрэн тусгагдаагүй байна.

Шалгуур үзүүлэлтийн томьёолол 2. 

Нийгмийн даатгалын сангаас олгох тэтгэмжийн тухай хуулийн 9 дүгээр зүйл. “Ажилгүйдлийн тэтгэмж авах эрх” нь даатгуулагчийн хөдөлмөр эрхлэлтийн байдал, шимтгэл төлөлттэй уялдсан шударга зохицуулалт болж чадсан эсэх
Нийгмийн даатгалын сангаас олгох тэтгэмжийн тухай хуулийн 9 дүгээр зүйлд даатгуулагчийн ажилгүйдлийн тэтгэмж авах эрх үүсэх нөхцөлийг тодорхойлсон.
Тус зохицуулалтаар даатгуулагч тодорхой хугацаанд ажилгүйдлийн даатгалын шимтгэл төлсөн тохиолдолд ажилгүйдлийн тэтгэмж дахин авах эрх үүсэхээр хуульчилсан бөгөөд тэтгэмжийг өмнөх хөдөлмөр эрхлэлт, шимтгэл төлөлттэй уялдуулан олгохоор зохицуулсан байна.
Гэвч практикт өөрийн хүсэлтээр ажлаас чөлөөлөгдсөн, эсхүл хөдөлмөрийн сахилгын зөрчлийн улмаас ажлаас халагдсан даатгуулагчид ажилгүйдлийн тэтгэмж авах эрх ижил нөхцөлөөр үүсэж байгаа нь даатгалын шударга зарчим, хөдөлмөр эрхлэлтийг дэмжих бодлоготой бүрэн нийцэхгүй байна.
Түүнчлэн ажилгүйдлийн тэтгэмжийг дахин авахад шаардагдах шимтгэл төлөлтийн хугацаа, нөхцөл нь даатгуулагчийг урт хугацаанд тогтвортой хөдөлмөр эрхлэхэд хангалттай нөлөө үзүүлэхгүй байна гэж үзэхээр байна.
Үндэсний статистикийн байгууллагын мэдээллээр хөдөлмөрийн зах зээлийн шилжилт хөдөлгөөн, түр хугацааны ажилгүйдлийн эрсдэл нэмэгдэж байгаа нь ажилгүйдлийн даатгалын тогтолцооны параметрийн шинэчлэлийг үе шаттай хэрэгжүүлэх шаардлагыг бий болгож байна.
Иймд ажилгүйдлийн тэтгэмж авах эрх үүсэх нөхцөл, дахин тэтгэмж авах шалгуур, тэтгэмж олгох хугацаа болон хэмжээг хөдөлмөрийн зах зээлийн нөхцөл байдал, ажилгүйдлийн даатгалын сангийн тогтвортой байдалтай уялдуулан боловсронгуй болгох шаардлагатай байна.

Ажилгүйдлийн даатгалын санд 2025 онд 158.8 тэрбум төгрөгийн орлого бүрдүүлж уг сангаас ажилгүйдлийн тэтгэмжид 163.7 тэрбум төгрөг зарцуулсан боловч нийгмийн даатгалын сангийн 2025 оны төсөвт хөдөлмөрийн хөлсний доод хэмжээ нэмэгдсэнтэй холбоотойгоор дундаж тэтгэмжийн өсөлтийн нөлөөлөл, төрийн албан хаагчийн орон тоог 9 хувиар бууруулан 6854 албан хаагчийг чөлөөлсөнтэй холбоотой ажилгүйдлийн тэтгэмжид зарцуулах төсөв, санхүүжилтийн эх үүсвэр дутагдсанаас 2025 оны  9-12 сард үүссэн 17.4 мянган даатгуулагчийн 49.9 тэрбум төгрөгийн ажилгүйдлийн тэтгэмжийн өглөгийг 2025 онд олгож чадаагүй болно. 

Уг сангийн төсөв хүрэлцээгүйн улмаас тухайн онд олгогдоогүй 49.9 тэрбум төгрөгийн ажилгүйдлийн тэтгэмжийг 2026 оны 1 дүгээр сард энэ оны төсвөөс олгосон бөгөөд уг хэмжээгээр 2026 онд олговол зохих ажилгүйдлийн тэтгэмжийн зардлын төсөв дутагдаж өмнөх онд үүссэн хүндрэлтэй нөхцөл байдал 2026 оны 10 дугаар сараас эхлэн давтагдах төлөвтэй байна.

Нийгмийн даатгалын сангийн 2026 оны төсвийн тухай хуулиар ажилгүйдлийн даатгалын санд 2026 онд 192.4 тэрбум төгрөгийн орлого бүрдүүлж, уг сангаас 190.0 тэрбум төгрөг зарцуулахаар төсөв батлагдсан. 

Нийгмийн даатгалын сангаас олгох тэтгэмжийн тухай хуулийн 9 дүгээр зүйлийн 9.1 дэх заалтаар ажилгүйдлийн даатгалын шимтгэлийг нийтдээ 24 сар ба түүнээс дээш хугацаанд, үүнээс ажилгүй болохын өмнөх сүүлийн 9 сар тасралтгүй төлсөн, хөдөлмөр эрхлэлтийн асуудал хариуцсан байгууллагад бүртгэлтэй, ажил идэвхтэй хайж байгаа Нийгмийн даатгалын сангаас олгох тэтгэврийн тухай хуульд заасан өндөр насны тэтгэврийн ердийн насанд хүрээгүй даатгуулагч ажилгүйдлийн тэтгэмж авах эрхтэй тодорхойлж байгаа нь богино хугацаанд шимтгэл төлөөд тэтгэмж авах боломжийг бүрдүүлж байна.

Мөн дахин ажилгүйдлийн тэтгэмж авах эрхийн хугацаа 9 сар харьцангуй богино байгаа нь дахин тэтгэмж авах хандлагыг сэдэлжүүлэн нэмэгдүүлж, ажилгүйдлийн даатгалын сангийн ачааллыг өсгөж байна.

Ажилгүйдлийн даатгалын сангийн зарцуулалтын судалгаанаас үзэхэд 35.4 мянган даатгуулагч 2 ба түүнээс дээш удаа ажилгүйдлийн тэтгэмж авсан бөгөөд нэг ажил олгогчоос 4-5 удаа халагдаж, дахин  тэтгэмж авсан тохиолдол бүртгэгдсэн байна.

Хүснэгт 4. Ажилгүйдлийн тэтгэмж олгосон тоо /мянган хүнээр/

	Хүйс
	2016
	2017
	2018
	2019
	2020
	2021
	2022
	2023
	2024
	2025
	Нийт

	Эм
	10.8
	10.5
	10.7
	11.1
	10.2
	12.6
	14.9
	15.3
	15.2
	17.9
	129.3

	Эр
	12.2
	10.6
	10.6
	11.9
	11.2
	13.5
	15.5
	14.7
	16.2
	18.9
	135.4

	Нийт
	23.1
	21.1
	21.4
	23.0
	21.4
	26.1
	30.4
	30.0
	31.5
	36.8
	264.8



Дээрх хүснэгтээс харахад ажилгүйдлийн тэтгэмж авсан иргэдийн тоо 2016-2025 онд тогтмол өссөн бөгөөд 2025 онд 36.8 мянгад хүрсэн байна. Энэ нь ажилгүйдлийн даатгалын сангийн зарлага нэмэгдэх гол хүчин зүйл болж байна.

Ажилгүйдлийн даатгалын сангаас 2016-2025 онд нийт 264.8 мянган удаагийн үйлчилгээ үзүүлсэн бөгөөд 2025 онд ажилгүйдлийн тэтгэмжийн дундаж хэмжээ 5.9 сая төгрөгт хүрч, 2016 оноос 3.7 дахин өссөн үзүүлэлттэй байна.

Мөн нийт тэтгэмж авагчдын 12.2 хувь нь 2 удаа, 1.6 хувь нь 3 ба түүнээс дээш удаа ажилгүйдлийн тэтгэмж авсан нь ажилгүйдлийн даатгалын сангийн зарлагыг нэмэгдүүлж, даатгалын зарчим алдагдах нөхцөлийг үүсгэж байна.

Одоогийн мөрдөж буй хууль тогтоомжийн хүрээнд өмнөх онд олгогдоогүй ажилгүйдлийн тэтгэмжийн өглөгийг дараа онд олгосноор ажилгүйдлийн даатгалын сангийн алдагдал 2027 онд 82.4 тэрбум, 2028 онд 95.3 тэрбум, 2029 онд 102.6 тэрбум төгрөгт хүрэхээр байгаа тул уг сангийн хууль, эрх зүйн орчныг өөрчлөх шаардлагатай байна.

Цаашид Нийгмийн даатгалын сангаас олгох тэтгэмжийн тухай хуулийн ажилгүйдлийн тэтгэмжтэй холбоотой хуулийн зохицуулалтын хэрэгжилтэд үнэлгээ хийхэд ажилгүйдлийн даатгалын сангийн зарлага, тэтгэмж авагчдын тоо болон давтан тэтгэмж авах тохиолдол жил ирэх тусам өсөж байгаа нь сангийн тогтвортой байдалд нөлөөлөх эрсдэлийг бий болгож байгаа тул ажилгүйдлийн даатгалын сангийн ачааллыг зохистой хэмжээнд хадгалах, цаашлаад хуулийн хугацаанд тэтгэмжийг олгох, ажилгүйдлийн даатгалын санд ирэх ачааллыг багасгах тогтолцоог үе шаттай бүрдүүлэх шаардлага зүй ёсоор тавигдаж байна.

Иймээс олон улсын нийтлэг жишиг, Дэлхийн банк, олон улсын банк, санхүүгийн байгууллагуудын зөвлөмжийг харгалзан одоо мөрдөж байгаа Нийгмийн даатгалын сангаас олгох тэтгэмжийн тухай хуульд нэмэлт, өөрчлөлт оруулж тэтгэмжийн харилцааг зохицуулах, ажилгүйдлийн даатгалын сангийн ачааллыг бууруулах тулгамдсан асуудлыг шийдвэрлэх бодит хэрэгцээ, шаардлага үүсэж байгаа учир Нийгмийн даатгалын сангаас олгох тэтгэмжийн тухай хуулийн хэрэгжилтийн үр дагаварт энэхүү үнэлгээг хийв. 

3.2. [bookmark: _Toc231808711]Практикт нийцэж буй байдал шалгуур үзүүлэлтийн хүрээнд хийсэн үнэлгээ 

Шалгуур үзүүлэлтийн томьёолол 1
Шалгуур үзүүлэлтийн томьёолол 1.
Нийгмийн даатгалын сангаас олгох тэтгэмжийн тухай хууль. “Ажилгүйдлийн тэтгэмж олгох нөхцөл, хугацаа, хэмжээний зохицуулалтыг оновчтой тодорхойлсон эсэх”

Тус хуульд ажилгүйдлийн тэтгэмж олгох хугацаа, хэмжээг даатгуулагчийн ажилгүйдлийн даатгалын шимтгэл төлсөн хугацаатай уялдуулан тогтоохоор хуульчилсан.

“Алсын хараа-2050” Монгол Улсын урт хугацааны хөгжлийн бодлогын 3.1.2-т “Нийгмийн даатгалын хууль, эрх зүйн орчныг боловсронгуй болгоно” гэж, мөн нийгмийн хамгааллын тогтолцооны тогтвортой байдлыг хангах зорилтуудыг тусгасан хэдий ч ажилгүйдлийн тэтгэмжийн хэмжээ, олгох хугацаа, дахин авах нөхцөлийг хөдөлмөрийн зах зээлийн эрсдэл, ажилгүйдлийн түвшин, даатгалын сангийн орлого, зарлагын тэнцэлтэй уялдуулсан параметрийн шинэчлэлийн зохицуулалт хангалттай тусгагдаагүй байна.

Түүнчлэн ажилгүйдлийн тэтгэмжийг хөдөлмөр эрхлэлтийн идэвхтэй бодлого, мэргэжлийн сургалт, хөдөлмөр зуучлалын үйлчилгээтэй уялдуулах зохицуулалт сул байгаа нь практикт хэрэгжилтийн үр нөлөөг бууруулж байна.

Мөн ажилгүйдлийн тэтгэмжийг давтан авах нөхцөл, шимтгэл төлсөн хугацааны шалгуур нь ажилгүйдлийн даатгалын сангийн урт хугацааны тогтвортой байдлыг хангах түвшинд хангалттай боловсронгуй болоогүй байна гэж үзэхээр байна.

Иймд ажилгүйдлийн даатгалын сангийн санхүүгийн тогтвортой байдлыг хангах, даатгуулагчийг тогтвортой хөдөлмөр эрхлэхэд дэмжих, хөдөлмөр эрхлэлтийн идэвхтэй бодлоготой уялдуулах чиглэлээр хууль зүйн зохицуулалтыг цаашид боловсронгуй болгох шаардлагатай байна. 

ДӨРӨВ. ДҮГНЭЛТ, ЗӨВЛӨМЖ 

1.1. [bookmark: _Toc231808712]Үнэлэлт, дүгнэлт
Энэхүү судалгаагаар Нийгмийн даатгалын сангаас олгох тэтгэмжийн тухай хуульд нэмэлт, өөрчлөлт оруулах тухай хуулийн төслийг боловсруулах нь зүйтэй гэж дүгнэж байна. Монгол Улсын урт, дунд хугацааны хөгжлийн бодлого, хөтөлбөрт Нийгмийн даатгалын хууль, эрх зүйн орчныг боловсронгуй болгоно, Нийгмийн даатгалын сангийн хөрөнгийн зохистой удирдлагыг төлөвшүүлж, санг алдагдалгүй түвшинд хүргэх, нийгмийн даатгалын бүрэн бие даасан тогтолцоог бий болгож даатгуулагчийг илүү олон жил хөдөлмөрлөж, тасралтгүй шимтгэл төлөхийг урамшуулах, тэтгэмжийн даатгалын тогтолцооны шинэчлэлийг хийх зорилтыг дэвшүүлсэн.

Тэтгэмжийн тухай хуулийн шинэчлэлийн зорилго нь:
 	1/ Ажилгүйдлийн даатгалын сангийн эх үүсвэрийг бүрдүүлж, тогтвортой урт хугацаанд ажиллах санхүүгийн чадавхыг хангах
	2/ Даатгуулагч, ажил олгогчийн эрх, үүргийн тэнцвэрийг хангаж, нийгмийн даатгалын харилцаанд оролцогчдын оролцоо, хариуцлагыг нэмэгдүүлэх; 
	3/Тэтгэмжийн даатгалын хууль тогтоомжид заасан тэтгэмж авах эрх үүссэн даатгуулагчид олгох үйлчилгээг хүртээмжтэй зохион байгуулах;
	4/Хүн амын насжилт, тэтгэвэр авах хугацаа уртсаж байгаатай холбогдуулан тэтгэвэр тогтоолгох нөхцөлийг дахин тодорхойлохтой холбоотой харилцааг тусгах зэрэг болно.

Тэтгэмжийн тогтолцооны зарчим нь:
1/Тогтолцооны шинэчлэл хийх;
2/Параметрийн шинэчлэл хийх нь олон улсад хүлээн зөвшөөрөгдсөн зарчим юм. 

Тогтолцооны шинэчлэл нь ажилгүйдлийн даатгалын хамрах хүрээ, санхүүжилтийн бүтэц, удирдлага, үйлчилгээний тогтолцоог хөдөлмөрийн зах зээлийн өөрчлөлт, нийгэм, эдийн засгийн хөгжлийн чиг хандлагатай уялдуулан шинэчлэхэд чиглэдэг бол параметрийн шинэчлэл нь тэтгэмж олгох нөхцөл, хугацаа, хэмжээ, шимтгэлийн хувь хэмжээ, даатгалын хамрах хүрээ зэрэг үндсэн үзүүлэлтүүдийг сангийн тогтвортой байдлыг хангах зорилгоор өөрчлөхөд оршино.

Нийгмийн даатгалын үндэсний зөвлөлийн дэргэдэх “орон тооны бус олон нийтийн хяналтын зөвлөл”, Олон улсын хөдөлмөрийн байгууллагуудаас нийгмийн даатгалын тогтолцооны шинэчлэлийн хүрээнд ажилгүйдлийн даатгалын сангийн тогтвортой байдлыг хангах, хөдөлмөр эрхлэлтийг дэмжих бодлоготой уялдуулах, даатгуулагчид үзүүлэх үйлчилгээний хүртээмжийг нэмэгдүүлэх, ажилгүйдлийн тэтгэмжийг хуулийн хугацаанд олгох, идэвхтэй хөдөлмөр эрхлэлтийн арга хэмжээг ажилгүйдлийн тэтгэмжтэй уялдуулах талаар зөвлөмжүүдийг өгч ирсэн.

Гэвч 2023 онд батлагдсан Нийгмийн даатгалын сангаас олгох тэтгэмжийн тухай хуулийн шинэчилсэн найруулгад ажилгүйдлийн даатгалын тогтолцооны урт хугацааны санхүүгийн тогтвортой байдлыг хангах, хөдөлмөрийн зах зээлийн эрсдэлийн өөрчлөлтөд нийцсэн параметрийн шинэчлэлийг бүрэн тусгаж чадаагүй гэж үзэхээр байна.

Зөвлөмж 1. Нийгмийн даатгалын сангаас олгох тэтгэмжийн тухай хуулийн 9 дүгээр зүйлийн 9.1 дэх хэсэг
 
Монгол Улсын урт, дунд хугацааны бодлогын баримт бичигт туссан Нийгмийн даатгалын сангийн хөрөнгийн зохистой удирдлагыг төлөвшүүлж, санг алдагдалгүй түвшинд хүргэх, нийгмийн даатгалын бүрэн бие даасан тогтолцоог бий болгохын тулд ажилгүйдлийн тэтгэмж авах эрх анх үүсэх нөхцөл, шимтгэл төлсөн байвал зохих хугацааг нарийвчлан тодорхойлж хуульд тусгах зохицуулалтыг Нийгмийн даатгалын сангаас олгох тэтгэмжийн тухай хуулийн 9 дүгээр зүйлийн 9.1 дэх хэсэг болон холбогдох бусад зүйлд нэмэлтээр тусгах нь зүйтэй байна.

Зөвлөмж 2. Нийгмийн даатгалын сангаас олгох тэтгэмжийн тухай хуулийн 9 дүгээр зүйлийн 9.2 дахь хэсэг

““Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно” гэж заасны хүрээнд ажилгүйдлийн тэтгэмжийг дахин авах даатгуулагчийн хувьд тэтгэмж авах нөхцөлийг дахин тодорхойлох нарийвчилсан зохицуулалтыг Нийгмийн даатгалын сангаас олгох тэтгэмжийн тухай хуульд нарийвчлан тусгах нь зүйтэй.

Зөвлөмж 3. Нийгмийн даатгалын сангаас олгох тэтгэмжийн тухай хуулийн 11 дүгээр зүйл.

““Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно” гэж заасны хүрээнд хөдөлмөр эрхлэлтийн бодлогын түвшинд ажилгүйдлийн түвшинг бууруулах, ажилтныг ажлын байранд нь тогтвор суурьшилтай ажиллах эрмэлзлийг төрүүлэх үүднээс өөрийн хүсэлтээр болон хөдөлмөрийн сахилгыг удаа дараа ноцтой зөрчсөний улмаас захиргааны санаачилгаар ажлаас чөлөөлөгдөж байгаа даатгуулагчийн ажилгүйдлийн даатгалын сангаас олгож байгаа хоногийг бууруулах хууль эрх зүйн зохицуулалтыг Нийгмийн даатгалын сангаас олгох тэтгэмжийн тухай хуульд нарийвчлан тусгах нь зүйтэй.

Хууль, эрх зүйн акт
Нэг. Монгол Улсын хууль тогтоомж: 
· Монгол Улсын Үндсэн хууль, 1992 
· Нийгмийн даатгалын ерөнхий хууль, 2023 
· Нийгмийн даатгалын сангаас олгох тэтгэмжийн тухай хууль, 2023
· Засгийн газрын 2023 оны 438 дугаар тогтоолоор баталсан “Даатгуулагч тэтгэмж авахад бүрдүүлэх баримт бичгийн жагсаалт, тэтгэмж олгох журам”, 2023

Хоёр. Бодлогын баримт бичиг: 
· “Алсын хараа-2050” Монгол Улсын урт хугацааны хөгжлийн бодлого, 2020 
· Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”, 2020
· Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”, 2024
· Засгийн газрын 2023 оны 438 дугаар тогтоолоор баталсан “Даатгуулагч тэтгэмж авахад бүрдүүлэх баримт бичгийн жагсаалт, тэтгэмж олгох журам”, 2023

Гурав. Судалгааны тайлан: 
· “Нийгмийн даатгалын холбогдолтой эрх зүйн актын эмхэтгэл”УНДЕГ УБ, 1995, 1997, 2000, 2005, 2007, 2008, 2012, 2016, 2021
· “Нийгмийн даатгалын тухай эрх зүйн актууд” НДЕГ УБ, “Бит пресс” ХХК, 2013
· “Нийгмийн даатгалын статистикийн эмхэтгэл” НДЕГ, УБ, “Мөнхийн үсэг” ХХК, 2012
· Нийгмийн даатгалын үндэсний зөвлөлийн дэргэдэх “орон тооны бус олон нийтийн хяналтын зөвлөл”-ийн Нийгмийн даатгалын сангийн төсвийн гүйцэтгэл, санхүүгийн нэгдсэн болон нийгмийн даатгалын байгууллагын төсвийн гүйцэтгэлийн 2025 оны эхний хагас жилийн тайлан, нээлттэй мэдээлэлд мониторинг, дүн шинжилгээ хийсэн тухай танилцуулга

Дөрөв. Цахим эх сурвалж:
Нийгмийн даатгалын сангийн “Мэдээлэл судалгааны Dashboard”
www.legalinfo.mn  
www.1212.mn

Тав. Бодлогын баримт бичиг: 
· “Алсын хараа-2050” Монгол Улсын урт хугацааны хөгжлийн бодлого, 2020 
	
· Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”, 2020
· Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”, 2024 он

